
ՀՀ կառավարության

2014 թվականի _________ -ի  ___ -ի

N        -Ն որոշման
ԿԱՐԳ

ՄՇԱԿՈՒԹԱՅԻՆ ԱՐԺԵՔՆԵՐԻ ԷԼԵԿՏՐՈՆԱՅԻՆ ՏԵՂԵԿԱՏՎԱԿԱՆ ՇՏԵՄԱՐԱՆԻ ՍՏԵՂԾՄԱՆ 
I. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են մշակութային արժեքների էլեկ​տրո​նային տե​​ղե​​կա​տվական շտեմարանի (այսուհետ` շտեմարան) ստեղծման հետ կապված հարաբե​րու​թյունները: 

2. Շտեմարանը էլեկտրոնային (թվային) համակարգ է, որն ընդգրկելու է  մշա​​կու​​թա​յին շարժական արժեքների վերաբերյալ թվայնացված, հան​րու​թյան համար հասանելի տեղե​կույ​թը (անկախ դրանց նկատմամբ սեփակա​նու​թյան ձևից և ստեղծ​ման ժամա​նակից): Մշա​​կու​​թա​յին շարժական արժեքները (այսու​հետ` արժեք) ներա​ռում են պետական, ինչպես նաև պե​տա​կան սեփականություն չհանդիսացող թանգա​րանային, արխիվային և ձեռագիր ու տպագիր հավաքա​ծուները: 

3. Շտեմարանում արժեքների վերաբերյալ տեղեկույ​թը ներկայացվելու է դրանց մասին ընդհանուր պատկերացում կազմելու սահմաններում: Այն կարող է ներ​կա​յաց​վել նաև անգլերեն և ռուսերեն տար​բե​րակներով:

4. Շտեմարանի ստեղծման հիմնական նպատակը Հայաստանի Հանրապե​տու​թյան մշակու​թա​յին շարժական ժառանգության, ինչպես նաև այլ պետու​թյուն​ների տա​րած​քում գտնվող ազգային մշակութային արժեքների վերաբերյալ տեղե​կույ​թը միաս​նա​կան ձևաչափով մեկ համակարգում հա​վա​​քումը, համա​կար​​գումն ու հանրահռչա​կումն է: 

5. Շտեմարանի ստեղծումը ներառում է համա​պա​տաս​խան ծրագրերի մշա​կումն ու ներդրումը, անհրաժեշտ սար​քաշարերի ձեռքբե​րումն ու տեղակա​յումը, առանձին կապուղու վարձակալումը, արժեքների վերաբերյալ տեղեկույ​թին տի​րա​պե​տող ու այն տրա​մա​դրող անձան​ցից (այսուհետ` սուբյեկտ) այդ տեղեկույ​թի ստա​ցումը, միաս​նա​կան ձևա​​չափին հա​մապատասխանեցումն ու մուտքա​գրումը և կայքէջում ներ​կա​յացումը, ինչ​պես նաև անհրաժեշտ տեղեկույ​թը ձեռք բերելու ուղիների մատնա​նշումը: 

6. Շտեմարանը կազմված է կենտրոնական սպասարկող հանգույցից (սեր​վեր), դրա ծրագրային ապահովումից ու սուբյեկտների համակարգչային տեղեկա​տվական ցանցերին միացնող  կապուղիներից (այսուհետ` կապուղի):

7. Շտեմարանի կենտրոնական հանգույցն ունենալու է արժեք​ների վերա​բեր​յալ ստացված տեղեկույթը միասնական ձևաչափին համապատաս​խա​նեց​նող և սպասար​կող ծրագրեր ու համապատասխան գործիքներ: 

8. Սուբ​յեկտ​ները շտեմարանին տեղեկույթը տրամադրում են Հայաստանի Հա​ն​րապետության մշակույթի նախարարության կողմից վար​ձա​կա​լված կապ​ուղով (վերջի​նին միացված չլինելու դեպ​քում` էլեկտրոնային կրիչով):

9. Շտեմարանը վարում է Հայաստանի Հա​ն​րապետության մշակույթի նա​խա​​րա​րությունը: Շտե​մարանը վարող անձն իրակա​նաց​նում է միայն մշա​կու​թա​յին շար​ժա​կան ժառան​գության հան​րա​հռչակման անվճար ծառայու​թյուն:

10.  Շտեմարանը գործելու է շուրջօրյա` ապահովելով պահպանվող տեղե​կույ​թի անվտանգությունն ու սուբյեկտների հետ անխափան կապը:

11.  Սուբյեկտներից վերցված տեղեկույ​թը շտեմարանում մշակվելուց և հա​մա​կարգվ​ելուց հետո անվտանգության նպատակով վերարտա​դրվում ու պահ​​պանվում է հա​մա​պատասխան կրիչների վրա, ապա ներկայացվում  կայքէջում: 

12. Շտեմարանի տեղեկույ​թը այցելուների համար պետք է դի​տե​լի լինի  համա​պատասխան կայքէջի միջոցով` սույն կարգի 23-րդ կետի պահանջների սահման​նե​րում: 

II. ՇՏԵՄԱՐԱՆԻ ՏԵՂԵԿՈՒՅԹԻ ԸՆԴԳՐԿՈՒՄԸ

13. Շտեմարանում ընդգրկվելու է.

1)  պետական սեփականություն հանդիսացող արժեքներին վերաբերող տեղե​կույթը, 

2) հա​մայնքային սեփականություն հանդիսացող արժեքներին վերաբերող տեղե​կույթը (կամավորության սկզբունքով),

3) ֆիզիկական և իրավաբանական անձանց սեփականություն հանդիսա​ցող արժեքներին վերաբերող տեղե​կույթը,

4) այլ պետությունների տա​րած​​քում գտնվող ազգային մշա​կութային արժեք​ների վերաբերյալ տեղեկույթը:

III. ՇՏԵՄԱՐԱՆՈՒՄ ՊԵՏԱԿԱՆ ՍԵՓԱԿԱՆՈՒԹՅՈՒՆ ՀԱՆԴԻՍԱՑՈՂ ԱՐԺԵՔՆԵՐԻ  ՎԵՐԱԲԵՐՅԱԼ ՏԵՂԵԿՈՒՅԹԻ ԸՆԴԳՐԿՈՒՄԸ

14. Շտեմարանում պե​տա​կան սեփականություն հանդիսացող արժեքների վերա​բերյալ տեղեկույթն ընդգրկում է. 

1) թանգարանների հիմնական ֆոնդե​րում հաշ​վառ​​ված հավաքա​ծունե​րի վերա​բերյալ, 

2) ձեռագիր և տպագիր հավաքա​ծունե​րի վերաբերյալ,

3) ար​խի​​վա​​յին հավաքա​ծուների վերա​բերյալ տեղե​կույթը:

IV. ՇՏԵՄԱՐԱՆՈՒՄ ՊԵՏԱԿԱՆ  ՍԵՓԱԿԱՆՈՒԹՅՈՒՆ ՉՀԱՆԴԻՍԱՑՈՂ ԱՐԺԵՔՆԵՐԻ  ՎԵՐԱԲԵՐՅԱԼ ՏԵՂԵԿՈՒՅԹԻ ԸՆԴԳՐԿՈՒՄԸ

15. Շտեմարանում կամավորության սկզբուն​քով կարող է ընդգրկվել նաև պե​տա​կան սեփականություն չհանդիսացող արժեքներին վերաբերող տեղե​կույթը` սեփա​կանատերերի հայտերի համաձայն: Հայտի ձևը հաստատվում է Հայաս​տանի Հա​ն​րա​պե​տության մշակույթի նախարարի հրամանով: 

16. Պե​տա​կան սեփականություն չհանդիսացող արժեքների վերա​բեր​յալ տեղե​կույթը շտեմարանում կարող է ընդգրկվել, եթե այն համապա​տաս​խա​նում է սույն կարգի 19-րդ, 20-րդ և 21-րդ կետերով սահմանված չափա​նիշներից որևէ մեկին:

17. Պետական սեփականություն չհանդիսացող, ինչպես նաև այլ պետու​թյուն​ների տա​րած​​​քում գտնվող ազգային մշա​կութային արժեքների վերաբերյալ տեղեկույթը շտեմա​րան ընդգրկելու գործընթացը կարգավորվում է համապա​տաս​​խան պայմանա​գրերով կամ համաձայնագրերով, եթե դրանք համապա​տաս​խա​նում են սույն կարգի 19-րդ, 20-րդ և 21-րդ կետերով սահմանված չափա​նիշներից որևէ մեկին: 

V. ՇՏԵՄԱՐԱՆՈՒՄ ԱՐԺԵՔՆԵՐԻ ՎԵՐԱԲԵՐՅԱԼ ՏԵՂԵԿՈՒՅԹԻ ԸՆԴԳՐԿՄԱՆ ՉԱՓԱՆԻՇՆԵՐԸ 

18. Արժեքների վերաբերյալ տեղեկույթը շտեմարանում ընդգրկվելու է ըստ դրանց տե​սա​կների` անկախ սեփականության ձևից և ստեղծման ժամանակից:

19. Շտեմարանում  թանգարանների հա​վաքածունե​րի վերաբերյալ տեղե​կույ​թի ընդգրկ​ման  չափանիշներն են`

1) Հայաստանի Հա​ն​րապետության թանգարանային ֆոնդի առարկայա​ցուցա​կում (ռեեստր) հաշվառված լինելը,

2) ազգային մշա​կութային արժեքների` այլ պետությունների թանգարան​ների հիմ​նա​կան ֆոնդերի հաշվառման մատյաններում հաշ​վառ​​ված լինելը:

20. Շտեմարանում ձեռագիր և տպագիր հա​վա​քա​ծու​ների վերաբերյալ տեղե​կույթի ընդ​գրկման  չափանիշներն են`

1) ձեռագիր գիրք համարվելը,
2) գրավոր հուշարձան (հնատիպ, հնագույն և հազվագյուտ տպագիր գրա​կա​նություն) համար​վելը,

3) փորձաքննությամբ արժևորված փաստաթուղթ (գրականություն) հա​մար​վելը:

21.  Շտեմարանում ար​խի​​վա​​յին հա​վա​քա​ծու​ների վերաբերյալ տեղեկույթի ընդ​գրկման չա​փա​​​նիշներն են`

1) ժողովրդի կյանքի հիշարժան դեպքերը, կենցաղը, մշակույթը, հասարա​կու​թյան և պետության զար​գացումը, գիտության և ճարտարագիտության պատ​մու​​թյունը ներ​​​կա​յացնող առանձնա​պես արժեքավոր և հազվագյուտ փաստա​թուղթ, կինո-, ֆո​տո-, ֆոնո- և տեսանյութ լինելը, 

2) նշանավոր մարդկանց (պետա​կան, քաղաքական, հասարակական, մշա​կու​թա​յին գործիչների, ազգային հերոսների) կյան​քն ու գործունեությունը ներկա​յացնելու գոր​​ծում առանձնապես արժեքավոր և հազվագյուտ փաստաթուղթ, կինո-, ֆոտո-, ֆո​նո- և տեսանյութ լինելը: 
VI. ՇՏԵՄԱՐԱՆԻՆ ՏՐԱՄԱԴՐՎՈՂ ՏԵՂԵԿՈՒՅԹԻ ՊԱՀԱՆՋՆԵՐԸ 

22. Շտե​մա​րանին տեղեկույ​թը տրամադրվում է արժեքի հետևյալ բնու​թա​​գրիչներով. 

1) թեմատիկ պատկանելությունը կամ դասակարգումը (թեման, ենթա​թեման, տեսակը` ըստ շտեմարանի ծրագրի ընտրանու),

2)  անվանումը (անունը, վերնագիրը, խորագիրը), 

3)  ստեղծողի (ստեղծողների` հեղինակի, վարպետի, կազմողի, գրչի, ծաղ​կողի, պա​տ​​վիրողի և (կամ) ստացողի, կատարողի, թարգմանչի, սցենարի հե​ղինակի, բեմա​դրող ռեժի​սո​րի, օպերատորի, նկարչի, հնչունային օպերատորի, պրոդյուսերի, բանա​սա​ցի, գրա​ռո​ղի և այլոց) անունը, ազգանունը, ծածկանունը (եթե այդպիսին կա) կամ ար​տադրողի ան​վա​նումը, 

4)  ստեղծման և (կամ) արտադրման վայրը,

5)  ստեղծման և (կամ) արտադրման ժամանակը (թվագրումը), 

6)  նյութը, 

7)  չափսը (քաշ, ծավալ, էջ, սյունակ, տող, լայնություն, երկարություն (մետ​րաժ)  և այլն` ըստ արժեքի առանձնահատկությունների),

8)  քանակը (բաղադրիչները` լրակազմ, ներդիրներ, պատկերներ, ձևավոր​մա​ն և (կամ) զար​դարման տարրեր, մասեր և այլն` ըստ արժեքի առանձնա​հատկությունների), 

9)  նկարագրությունը (բնութագրում, բովանդակություն, լեզու, գրային և (կամ) թվա​յին և (կամ) պատ​կե​րային նշումներ ու նշաններ, ձևավորումը` նկար​ներ, պատկերներ, խո​րան​​ներ, կիսախորաններ, ճակատազարդեր, զարդագրեր, լուսանցա​զարդեր, գույներ, գու​նա​յին լու​ծումներ և այլն` ըստ արժեքի առանձ​նա​հատ​կու​թյուն​ների),

10) պատրաստման (ստեղծման) տեխնիկան (տեխնոլոգիա, գրատեսակ, ժա​պա​վենի տեսակ և այլն` ըստ արժեքի առանձնահատկությունների),

11)  վիճակը,
12) պատկերը կամ լուսանկարը (տպագրման համար ոչ պիտանի խտու​թյամբ, ձեռագրերի և ձայնագրությունների դեպքում` ընտրովի հատված կամ կադր, իսկ գրքե​​րի դեպքում` տիտղոսաթերթ),

13)  սուբյեկտի տառային պայմանանիշն (շիֆր) ու հաշվառանիշը (գույքա​հա​մար), այլ պետություններում գտնվելու դեպքում` նաև պետությունը, պահ​պա​նողը:

VII. ՇՏԵՄԱՐԱՆԻ ՏԵՂԵԿՈՒՅԹԻ ՀԱՍԱՆԵԼԻՈՒԹՅՈՒՆԸ 
23. Շտեմարանի կայքէջ այցելած անձանց համար դիտելի է արժեքների միայն սույն կարգի 22-րդ կետի 1-7-րդ և 12-13-րդ ենթա​կետերով նախատեսված տեղեկույ​թը: Դիտելի բնութա​գրիչ​ներից յուրաքանչյուրով այցելուն կարող է կատա​րել շտեմարանում ընդգրկված արժեքների փնտրում:   

24. Շտեմարանի արժեքների վերաբերյալ սույն կարգի 23-րդ կետով նա​խա​տեսված տեղեկույթից զատ, այլ տվյալ​ներ այցելու​ն կարող է ստանալ միայն դրանք պահպանող կազմակերպություններից` վերջինների կող​մից ներ​կա​յաց​վող պայմաններով և փոխադարձ համաձա​յ​նու​թյամբ: 

VIII. ՇՏԵՄԱՐԱՆԻՆ ՏՐԱՄԱԴՐՎՈՂ ՏԵՂԵԿՈՒՅԹԻ ԹՎԱՅՆԱՑՈՒՄԸ

25. Պետական սեփականություն հանդիսացող ար​ժեք​​ների վերա​բեր​յալ տե​ղեկույ​թի թվայնացումն իրականացնում են դրանք պահպանող կազմակեր​պությունները` սույն կարգի 22-րդ կետի պահանջ​ների համաձայն: 

26. Այն արժեքները, որոնց վերաբերյալ բացա​կա​յում է կամ ամբող​ջա​կան չէ սույն կարգով սահմանված տեղեկույթը, Հայաստանի Հա​ն​րապետության մշակույթի նա​խարարության միջոցով են​թարկ​վում են փորձա​քննության, և արդ​յուն​քում ստաց​ված տեղեկույթը թվայնացվում է սույն կար​գի 22-րդ կետի պահանջ​ների համաձայն: 

27. Պետական սեփականություն չհամարվող օբյեկտների վերաբերյալ տեղեկույ​թի թվայնացումն իրականացվում է դրանց սեփականատիրոջ կողմից կամ նրա և շտեմարանը վարող անձի միջև կնքված պայմանագրի հիման վրա:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ԿԱՌԱՎԱՐՈՒԹՅԱՆ ԱՇԽԱՏԱԿԱԶՄԻ
ՂԵԿԱՎԱՐ-ՆԱԽԱՐԱՐ                                             Դ. ՀԱՐՈՒԹՅՈՒՆՅԱՆ 

